
Leo Poulsen

Tað gongur skjótt í politikki. 
Frá at hava verið settur uttan 
fyri í landsstýrissessabýti­
num fyri trimum mánaðum 
síðani, er Jacob Vestergaard 
aftur inni í hitanum, og verð­
ur tveittur beint í eldin

So er alt, sum tað eigur at 
vera.

Tað er í hvussu er hugs­
anin hjá0 teimum mongu, 
sum ikki skiltu, at Jacob Vest­
ergaard skuldi vrakast sum 
fiskimálaráðharri, tá nýggja 
samgongan varð skipað.

Sum øllum kunnugt fall 
valið hjá Fólkaflokkinum á 
Jákup Mikkelsen sum fiski­
málaráðharra, men familju­
skapur hansara við ein av 
størstu aktørunum í fiski­
vinnuni førdi sambært løg­
manni til, at hann varð loyst­
ur úr starvið týsdagin.

Fyrradagin peikaði Fólka­
flokkurin so á Jacob Vester­
gaard, og í gjár varð hann so 
innsettur sum landsstýris­
maður í fiskivinnumálum.

Og longu sama dag fekk 
hann fyrstu uppgávuna. Sum 
longu greitt var framman 
undan, fekst eingin semja um 
makrelbýtið eftir seinasta 
samráðingarumfarið, sum 
var í Íslandi í vikuni.

Tað merkir, at tað nú er 
latið upp í hendurnar á Jac­
ob Vestergaard, at tilluta Før­
oyum eina makrelkvotu fyri 
2012.

Tað var júst Jacob Vester­
gaard, sum eftir úrslitaleysar 
samráðingar í fjør, tillutaði 
Føroyum eina eginkvotu á 
150.000 tons. Hetta var tá ó­
hoyrt, og eitt ógvuliga djarvt 
stig at taka.

Molarnir, sum fullu av 
húsbóndans borði, høvdu 
framan undan verið 15.000 
tons, men eftir at tað varð 
staðfest, at makrelurin hevði 
skift ferðingarmynstur, og 

var í føroyskum sjógvi ein 
stóran part av tíðini, fekk 
Jacob Vestergaard at sláa 
nevan í borðið.

Og júst makrelurin hevur 
verið miðdepilin í teimum 
gegnistrupulleikum, sum 
fingu løgmann at loysa Jákup 
Mikkelsen úr starvi sum fisk­
imálaráðharra.

Nú verður tað so aftur í 
ár upp til Jacob Vestergaard 
at tilluta Føroyum eina 
eginkvotu, og sum skilst á 
nýggja fiskimálaráðharra­
num verður hon ikki minni 
enn í fjør.

Hóast tað er fyrstu ferð, at Kaj Leo 
Johannesen sendir ein landsstýr­
ismann til hús, so var tað kortini 
væntandi, at Jákup Mikkelsen ikki 
fór at sita leingi í starvinum sum 
landsstýrismaður í fiskivinnumál­
um. Gegnistrupulleikin var so stór­
ur, at tað bar ikki til hjá honum at 
virka í starvinum sum landsstýris­
maður – og at hann so setti kunn­
gerðina um friðing av innaru leiðu­
num úr gildi tyktist fáa bikarið hjá 
løgmanni at flóta yvir.

Í øllum førum legði Jákup Mikk­
elsen stóran dent á mikudagin, at 
júst hendan kunngerðin var orsøk­
in, hóast løgmaður segði tað mót­
sætta. Hetta bendir á eina stóra 
politiska ósemju. Men kanska báðir 

hava rætt – í øllum førum hava báð­
ir brúk fyri burturforkláringum, tí 
royna teir at skifta fokus. Løgmað­
ur tí, at hann hevur ein trupulleika 
við gegninum, sum var ein forút­
sigilur trupulleiki longu tá Jákup 
Mikkelsen varð tilnevndur. Jákup 
Mikkelsen og Fólkaflokkurin vilja 
treyðugt viðganga politiska mis­
takið, teir hava gjørt, við at seta 
ein mann í Fiskimálaráðið, sum 
hvussu fegin hann so vildi ikki fekk 
virkað í starvinum vegna gegnis­
trupulleikar – hóast trupulleikan 
var forútsigiligur.

Og líka forútsigiligt er valið av 
Jacob Vestergaard til nýggjan fisk­
imálaráðharra. Hann var upplagda 
boðið, men politiska kabalin hjá 

Fólkaflokkinum gekk ikki upp, tá tey 
skuldu manna landsstýrissessirnar 
– samstundis sum stríðið stóð um 
formansvalið í flokkinum. At farið 
at gjørt rokeringar við landsstýris­
sessunum hjá flokkinum nú hevði 
bara skapt trupulleikar, nú for­
mansstríðið hevur lagt seg. Jørgen 
Niclasen vann tað stríðið og hevur 
neyvan áhuga í, at tað skal blussa 
uppaftur.

Tað er einki at ivast í, at Fólka­
flokkurin nú hevur tað mest pot­
entiellu landsstýrismanningina: 
Tað var spátt, at Annika Olsen 
varð send í Almannaráðið til »nið­
urbræðingar«, men tað hevur so 
ikki víst seg higartil. Jørgen Nicla­
sen hevur gjørt størri kollvelting 

í Fíggjarmálaráðnum, enn nakar 
annar landsstýrismaður nakrantíð 
hevur – og við Jacobi Vestergaard 

í Fiskimálaráðnum, so fær Fólka­
flokkurin frið at reka sín politikk 
á fiskivinnuøkinum. Tí tá Jacob 
Vestergaard fer í gongd, so fær løg­
maður fær ikki eitt bein til jørðina, 
og hann fer helst at hava líka lítla 
ávirkan á fiskivinnupolitikkin, sum 
hann hevur á fíggjarpolitikkin.

Soleiðis hevur málið um gegnið 
hjá Jákupi Mikkelsen ikki á nakran 
hátt skatt Fólkfalokkin, sum tvørtur­
ímóti kemur styrktur burtur úr 
stríðnum um gegnistrupulleikarnar 
hjá Jákupi Mikkelsen.

Fólkaflokkurin er styrktur 
eftir gegnisstríðið

Eitt forútsigilgt úrslit

Lisið á

Tað er vorðið meira regulin 
enn undantakið, at polit­
ikarar skapa sær sjálvum 
framíhjárættindi. Í øllum 
førum hevur tað ikki eins 
stóran skund at skatta pen­
sjónina hjá politikarum og 
tænastumonnum líka hart, 
sum hjá fólkinum annars.

Tað kemur fram í fyri­
spurningi hjá Kristinu Há­
foss, sum hevur spurt Jørg­
en Niclasen um málið.

Hann váttar, at sam­
stundis sum landskassin 
krevur 40 prosent í skatti, 
tá føroyingar gjalda inn 
eftirløn, eru bólkar í sam­
felagnum, sum hava 
framíhjárættindi og rinda 
35 prosent, tá tey fáa eft­

irlønina útgoldna. Tæn­
astumenn, landsstýris- og 
løgtingsmenn eru í hesum 
serbólki.

Eingin avgerð er tikin 
enn, sigur Jørgen Niclasen.

Heldur enn at nøra um 
egnan búk áttu politikarar 
at gingið sum fyrimyndir. 
Men soleiðis arbeiða 
politikarar ikki. Teir eru 
ringar fyrimyndir – tað 
prógva teir ferð eftir ferð. 
Seinni í dag fáa vit  at síggja, 
hvat teir gera við teir púra 
órímuligu koyripengarnar, 
sum teir eisini hava játtað 
sær sjálvum. Teir kunnu í 
dag prógvað tað mótsætta 
av tí, vit halda um teir, og 
avtaka skipanina.

Lægri skatt til 
politikarar

Jacob Vestergaard varð tilnevndur landsstýrismaður 
í fiskivinnumálum í Tinganesi í gjár

Mynd: Álvur Haraldsen


